Uit naaldekoker-oog

Die  anderdag het ek chopper gery. Die wind wat die rotor maak ruk en pluk aan die chopper tot hy eindelik die grond verlaat. Stadig maar seker skuif die grond al verder weg en jy besef jy vlieg bokant die aarde.

Al die motors en bome en huise is so klein soos ‘n speelgoedwêreld, en jy kan nie help om te dink hoe oulik dit is nie. ‘n Rukkie later het ons oor die winter-droë vlaktes van die Hoëveld  getrek deur die lug, en die chopper het sy naaldekokerskaduwee oor die grond laat gly.

Eensklaps het ons by ‘n draadkamp se hoek verbygevlieg. Van oral af het die uitgetrapte stofpaadjies na die hek gelei, en ‘n swart veewagter was besig om sy skapies met ‘n stofstreep by die hek in te jaag. Toe ons oorkom sien ek hy draai sy speldekopkop na bo en kyk na die bruin naaldekoker, terwyl sy skapies maar weglê om deur die hek te kom.

Toe besef ek hoe baie wêrelde daar bestaan. Elkeen het maar sy eie wêreld. In my wêreld was hy maar net ‘n eenvoudige veewagter met sy armsalige skapies wat stofpaadjies uittrap in die droë winterveld. Maar in sy wêreld is sy skapies sy liefde en lewe en hy dryf hulle na sy eenvoudige huisie waar hy ook ‘n gesinsman is. In sy wêreld is ek net ‘n wit stippel wat uit die warrelwind uitloer. Vir hom trek ek soos ‘n flits verby in ‘n speelgoedhelikopter, en al wat vir hom oorbly is die herhinneringe aan die dreuning van die rotor. Maar net in een oomblik het twee wêrelde gebots.

As die aarde verder verbygly en die skapies seker lankal in die kraal is, dan dink mens daaraan hoe moeilik mens andere se wêreld verstaan en dit eer.

